
 

XIV Encontro de Conservación e Restauración. O Cal 

no Patrimonio Cultural 

Xoves 20 e venres 21 de novembro 

Edificio Castelao, Museo de Pontevedra 

 

Organiza: Museo de Pontevedra, coa colaboración da Escola Superior de Conservación e 

Restauración de Bens Culturais de Galicia. 

Comité científico: Escola Superior de Conservación e Restauración de Bens Culturais de 

Galicia [Susana Ara Poceiro, Andrea Fernández Arcos e Carmen Lorenzo Rivera] e Museo 

de Pontevedra [Sonia Briones Vázquez, Mercedes del Campo Lores, Óscar Taboada 

Romero e Aránzazu Vaqueiro González].  

Coordinación e secretaría técnica: Museo de Pontevedra [Diana Duo Ramila, Agar Ledo 

Arias, Pilar Moreira Díaz]  

 

O cal é un material inorgánico que polas súas características está presente nun gran 

número dos elementos que conforman o noso patrimonio cultural. Aparece como parte 

constitutiva dos bens culturais en inmobles, esculturas ou pinturas realizadas coa técnica 

do fresco, pero tamén en decoracións coma o singular esgrafiado, tan presente en Galicia. 

En ocasións, forma parte dunha intervención posterior, coma os encalados que ocultan 

pinturas murais, e os profesionais actuais buscan novas solucións baseadas nas calidades 

deste material. 

O enfoque deste XIV Encontro de Conservación e Restauración centrado no cal é 

poliédrico: afonda no seu uso como material de creación, nos danos derivados do seu 

emprego e nas posibilidades de intervención que ofrece. En compañía de profesionais de 

referencia para cada unha das áreas temáticas que se abordan, estudaremos o cal desde 

o punto de vista do seu interese para a conservación do patrimonio. 

 

   



 

PROGRAMA 

Xoves 20 de novembro  

Mañá, de 9.00 a 13.30 h 

9.00 h Presentación 

Ángeles Tilve Jar, directora do Museo de Pontevedra. 

Andrea Fernández Arcos, directora da Escola Superior de Conservación e 

Restauración de Bens Culturais de Galicia. 

9.30 h Conferencia: “A produción do cal artesanal en Morón, declarada pola 

Unesco patrimonio cultural inmaterial” 

Manuel Gil Ortiz, director do Centro de Formación del Museo de la Cal de Morón 

de la Frontera.  

Resumo: O cal artesanal de Morón constitúe un legado vivo herdado das tradicións 

romano-árabes, mantido grazas a antigos fornos que aínda seguen en uso. A súa 

fabricación, mediante a cocción de pedra calcaria con leña de oliveira, garante un 

produto ecolóxico, natural e de alta calidade. O proceso non só posúe un gran valor 

patrimonial intanxible, senón que responde a principios de sustentabilidade 

ambiental e construtiva, o que reforza o interese pola súa aplicación na arquitectura 

contemporánea.  

Morón de la Frontera conserva un patrimonio etnolóxico único en Europa, ao ser o 

único lugar onde perdura de maneira activa esta tradición. O seu apoxeo deuse no 

século XIX, en Caleras de la Sierra. A singularidade desta práctica foi recoñecida pola 

Unesco en 2011 como Patrimonio Cultural Inmaterial da Humanidade, o que sitúa 

Morón como referente internacional e porta de entrada aos Pobos Brancos de 

Andalucía. 

Biografía: Manuel Gil Ortiz é fotógrafo profesional reconvertido en xestor cultural, 

cunha ampla traxectoria na conservación, investigación e difusión do patrimonio 

inmaterial vinculado ao cal artesanal. É titulado en Xestión do Patrimonio Cultural 

pola Confederación de Empresarios de Andalucía (2006), ademais de presidente e 

fundador da Asociación Cultural Hornos de la Cal de Morón (2002).  

É tamén fundador e director do Museo de la Cal de Morón, institución que baixo a 

súa dirección recibiu recoñecementos nacionais e internacionais, entre eles a 

declaración da Produción Artesanal do Cal de Morón como Patrimonio Cultural 

Inmaterial da Humanidade pola Unesco (2011) e os Premios Hispania Nostra e 

Europa Nostra, na categoría de difusión do patrimonio. Impulsou e dirixiu o Centro 

de Formación en Técnicas Tradicionales de la Construcción do Museo de la Cal, 

desde o que se promoven a sustentabilidade e a salvagarda do patrimonio 

inmaterial aplicado á arquitectura e á construción. Desenvolveu colaboracións con 

institucións de referencia, coma o Instituto do Patrimonio Cultural de España (IPCE) 

e o Instituto Andaluz do Patrimonio Histórico (IAPH), entre outras. 

 

 



 

10.15 h Conferencia: “O oficio do cal e o seu legado a través da arquitectura 

tradicional galega” 

Teresa Gómez Morgade, arquitecta.  

Resumo: A arquitectura tradicional colaborou para lles dar forma ás nosas paisaxes 

e pode considerarse como un dos labores máis auténticos da nosa historia. As 

diversas solucións arquitectónicas adáptanse en perfecta harmonía ao medio 

natural no que se desenvolven, ao executarse con materiais extraídos da contorna 

inmediata e co saber dos seus habitantes transmitido a través das xeracións. 

O uso do cal en Galicia viuse condicionado por unha relativamente escasa 

dispoñibilidade de materia prima. Con todo, a amplitude do seu litoral e a 

posibilidade de conseguila a través do comercio permitiu a súa incorporación á 

arquitectura tradicional galega desde tempos antigos, así como a aparición de 

construcións vinculadas á súa produción: as caleiras. É posible atopar o cal en 

revestimentos interiores e exteriores, en forma de encalados, lucidos e estucos, con 

frecuencia protexendo os muros de terra, pero tamén na formación estrutural de 

muros, cerramentos e tabiques, ademais de para decorar os muros de pedra á vez 

que enchía as súas xuntas. 

Estas técnicas vernáculas apenas persisten na memoria das persoas maiores, pero 

pódense obter moitas ensinanzas das construcións tradicionais, que ademais de 

axudarnos a valorar o noso patrimonio pódense aplicar tanto na intervención coma 

na construción da nova arquitectura. 

Biografía: María Teresa Gómez Morgade é arquitecta, con máis de 25 anos de 

experiencia, especializada en rehabilitación e protección do patrimonio cultural. É 

licenciada pola Universidade da Coruña, con estudos de posgrao en Rehabilitación 

e Renovación Urbana pola Universidade de Santiago de Compostela e en 

Tecnoloxías para a Protección do Patrimonio Cultural pola Universidade de Vigo, e 

con doutoramento dentro do programa de Protección do Patrimonio Cultural desta 

universidade, coa tese: “Terra e cal na arquitectura tradicional galega”, na 

actualidade pendente de defensa. Conta con formación en terra e cal no Instituto 

do Patrimonio Cultural de España (IPCE) e en diferentes obradoiros desenvolvidos 

en España e Marrocos, ademais dunha estancia no Perú, onde a experiencia vivida 

no val do Colca coa Axencia Española de Cooperación Internacional para o 

Desenvolvemento (AECID) lle permitiu entrar en contacto co coñecemento da terra 

e do cal na intervención do patrimonio e verificar a posibilidade da recuperación 

dun patrimonio inmaterial mediante a capacitación dos protagonistas principais da 

arquitectura tradicional. 

Actualmente dirixe o seu estudio de arquitectura, onde se impulsan proxectos que 

integran tecnoloxías, identidade local e sustentabilidade e se introducen materiais 

e técnicas tradicionais. Ademais da súa práctica profesional, publicou artigos en 

revistas especializadas, impartiu conferencias en congresos nacionais e 

internacionais e organizou e coordinou o VII Fórum Ibérico do Cal en Santiago de 

Compostela en 2024. 

11.00 h Descanso 



 

11.30 h Conferencia: “Criterios de reintegración para a consolidación con 

morteiros de cal. Aplicacións en mosaicos e estruturas arqueolóxicas do 

xacemento de Mérida” 

Mari Paz Pérez Chivite, técnica de Conservación e Restauración do Consorcio 

Ciudad Monumental de Mérida.  

Resumo: Poderíase dicir que a gran maioría das edificacións romanas que 

perduraron ata os nosos días, polo menos en Mérida, posúen un elemento común: 

o morteiro de cal. Este material destaca pola súa versatilidade e durabilidade, entre 

outras moitas calidades. Por exemplo, atopámolo no teatro e anfiteatro, 

empregado como formigón (opus caementicium), como revestimento impermeable 

nos acuedutos e piscinas (opus signinum), trabando cachotes moi variados nos 

muros (opus incertum), e en todo tipo de revestimentos, desde sinxelos lucidos 

brancos ata preciosas pinturas murais, e, por suposto, nos pavimentos de mosaico 

(opus tessellatum) que decoran domus tan coñecidas coma a Casa do Anfiteatro ou 

a Casa do Mitreo. 

O mantemento destes inmobles é realizado polo Consorcio Ciudad Monumental 

de Mérida, institución encargada de velar polo patrimonio da devandita capital 

estremeña (en xestión, documentación, escavación, difusión, musealización e 

conservación). Para o equipo técnico, a consolidación das estruturas dos 

monumentos supón un reto constante e apaixonante, debido ao gran volume e 

variedade destes, e sumado ademais á casuística de cada deterioración e unicidade 

do ben.  

Nesta conferencia queremos mostrar diferentes solucións que levamos a cabo ao 

longo dos últimos 20 anos, seguindo os criterios de conservación-restauración, 

baseados na mínima intervención, compatibilidade e recoñecemento de materiais. 

Para iso, o material de consolidación e reintegración volumétrica foi o morteiro de 

cal (hidráulica e aérea), e diferentes formulacións con áridos e pigmentos 

deseñados segundo a necesidade e singularidade de cada obra.  

Biografía: Mari Paz Pérez Chivite é técnica de conservación-restauración do 

Consorcio Ciudad Monumental de Mérida, desde 2005 ata hoxe. O seu traballo 

abrangue a conservación-restauración de materiais arqueolóxicos mobles e 

inmobles (mosaico, pintura mural, pedra, cerámica, vidro, metais, óso e estruturas) 

realizando intervencións in situ (en monumentos e escavacións) e en laboratorio, 

desde extraccións, almacenaxes e tratamentos de conservación curativa, 

restauración, actuacións de urxencia e exposicións, ata o deseño de metodoloxías 

e aplicación de protocolos de conservación preventiva, redacción de proxectos, 

actividades docentes e de difusión. Tamén é organizadora e docente dos Cursos 

Internacionais de Verán de Patrimonio do Consorcio de Mérida (sobre pintura 

mural, mosaico, cerámica e estruturas arqueolóxicas romanas). 

É licenciada en Belas Artes, coa especialidade de Conservación e Restauración 

(2000-2004) e doutorada pola Universidade do País Vasco (2016); a súa tese titúlase 

Conservación in situ dos mosaicos romanos de Mérida. Historia e Tecnoloxías da 

Información Xeográfica Aplicadas. Como especialista en conservación de mosaico 

romano participou en congresos do International Committee of Conservation of 

Mosaic (ICCM), en Bulgaria (2022), Barcelona (2019) e Sicilia (2014), e en diferentes 

https://www.consorciomerida.org/sites/default/files/general/archivos/P%C3%89REZ%20CHIVITE,%20M%C2%AA%20P.%20Conservaci%C3%B3n%20mosaicos%20M%C3%A9rida%202020.pdf
https://www.consorciomerida.org/sites/default/files/general/archivos/P%C3%89REZ%20CHIVITE,%20M%C2%AA%20P.%20Conservaci%C3%B3n%20mosaicos%20M%C3%A9rida%202020.pdf


 

xornadas e seminarios relacionados coa conservación do xacemento de Mérida 

organizados polo IPCE e polo ICCROM. 

12.15 h Conferencia: “Estratexias multifactor para a conservación das 

decoracións nos revestimentos tradicionais de cal en Galicia. Restauración e 

perspectivas de continuidade dos decorados, encintados e esgrafiados” 

Xabier Bernárdez Fresco, conservador de bens culturais, e *Carola Sánchez Sanz, 

conservadora de bens culturais. 

Resumo: Ata mediados do século pasado, os morteiros de cal foron amplamente 

empregados na construción tradicional, un saber que o cemento foi desprazando. 

Na actualidade, estas técnicas viven un proceso de recuperación, impulsado pola 

restauración patrimonial e pola busca de solucións máis respectuosas coa paisaxe. 

Nesta intervención ofreceremos unha mirada a esta tradición, percorrendo 

elementos presentes en Galicia para comprender o alcance destas técnicas tan 

singulares e as súas variedades. Exploraremos os materiais, os cales e os soportes, 

condicionados pola localización, a dispoñibilidade de materias primas, os recursos 

económicos e a tipoloxía construtiva. Analizaremos estratexias de conservación, 

avaliando diagnósticos e intervencións segundo criterios de restauración, así como 

as problemáticas multifactoriais que afectan estes revestimentos. Presentaranse 

solucións aplicadas en casos reais, mostrando a diversidade na patoloxía e nas 

respostas. Por último, faremos un percorrido polas iniciativas de valorización e de 

protección con funcións sociais, legais e institucionais, destacando a importancia 

de garantir a súa transmisión ás xeracións futuras, conservando tanto o legado 

material coma o inmaterial que representan estas técnicas. 

Biografías: Carola Sánchez Sanz é titulada en Conservación e Restauración de Bens 

Culturais pola Escola de Pontevedra na especialidade de Bens Arqueolóxicos. 

Posteriormente realiza o Mestrado en Tecnoloxías de conservación de patrimonio 

inmoble na UVigo, onde comeza a interesarse polas artes da cal e os morteiros 

tradicionais nos revestimentos murais; campo onde traballa na actualidade en 

todas as súas fases, desde a restauración de bens culturais ata a rehabilitación, a 

nova construción e a investigación. Destaca tamén a intervención artística con 

murais de deseño contemporáneo mediante técnicas tradicionais en espazo 

público e privado. Desde o ano 2022 combina esta actividade profesional coa de 

paisaxista, tras finalizar os estudos do Grao Interuniversitario en Paisaxe (UDC e 

USC). 

Xabier Bernárdez Fresco está formado en escultura, conservación de bens culturais 

e protección do patrimonio inmoble. Durante máis de quince anos centrou a súa 

actividade en proxectos de restauración de materiais pétreos, xacementos 

arqueolóxicos e pintura mural. No transcurso da súa carreira dedicou boa parte do 

seu labor á recuperación da albanelería e cantería tradicional, non só investigando 

e poñendo en valor este saber, senón tamén contribuíndo á súa continuidade a 

través da transmisión oral. 

13.00 h Coloquio 

Modera: Andrea Fernández Arcos, Escola Superior de Conservación e Restauración 

de Bens Culturais de Galicia 



 

 

Tarde, de 16.00 a 20.00 h 

16.00 h Conferencia: “O cal en Pompeia: evidencias materiais, novos 

descubrimentos e intervencións” 

Ludovica Alesse e Paola Sabbatucci, restauradoras do Parque Arqueolóxico de 

Pompeia.  

Resumo: As conferenciantes relatarán a súa experiencia profesional en Pompeia a 

través de imaxes de evidencias materiais: mostrarán como neste sitio arqueolóxico 

é posible ver as palabras de Plinio e de Vitruvio en acción, experimentar de primeira 

man as técnicas da antiga Roma e imaxinar o traballo de hai dous mil anos a través 

de pegadas e ferramentas recentemente descubertas. Na segunda parte da charla, 

explicarán, con exemplos prácticos, como tentan intervir en artefactos antigos 

mediante investigacións non destrutivas para diagnósticos preliminares e, durante 

a construción, limpeza química, mecánica e física, o pleno respecto aos materiais, 

a estabilidade da obra e o seu historial de conservación. 

Biografías: Ludovica Alesse é responsable de restauración no Parque Arqueolóxico 

de Pompeia (PAP) desde 2018, responsable dos aspectos de conservación nas 

Rexións III, VII e IX. Supervisa a escavación e restauración do PAP (por exemplo, o 

xacemento arqueolóxico da Insula 10-Regio IX, o xacemento de restauración da 

Insula dei Casti Amanti, os xacementos de restauración da Domus Balcone Pensile, 

Cesio Blando, Trebio Valente etc.) e a montaxe e desmontaxe de exposicións en 

Italia e no estranxeiro. Forma parte de comités de avaliación de grao e cualificación 

profesional para estudantes de escolas de restauración. Anteriormente traballou 

como restauradora independente (Templo de Xúpiter en Baalbek, mantemento dos 

Museos Vaticanos, restauración do Pronaos ovest Vittoriale etc.). Conta co Máster 

en Restauración e Proxectos Arqueolóxicos pola Universidade Federico II de 

Nápoles e co Máster en Conservación e Restauración polo Instituto Central de 

Restauración de Roma. 

Paola Sabbatucci é restauradora do Parque Arqueolóxico de Pompeia desde 2018, 

responsable da conservación nas Rexións I, II e VIII, así como dos materiais 

orgánicos. Supervisa os proxectos de escavación e restauración do PAP (por 

exemplo, o xacemento de Civita Giuliana, a restauración da Domus de Adonis, as 

medidas de seguridade na Insula Meridionalis etc.) e encárgase da montaxe e 

desmontaxe de exposicións en Italia e no estranxeiro. Forma parte dos comités de 

titulación e certificación profesional de estudantes de escolas de restauración. 

Anteriormente traballou como restauradora independente e directora técnica 

nunha empresa de restauración (de igrexas e edificios históricos, de lenzos e paneis 

pintados etc.). Conta co Máster en Restauración e Proxectos Arqueolóxicos pola 

Universidade Federico II de Nápoles e co Máster en Conservación e Restauración 

pola Universidade Suor Orsola Benincasa de Nápoles. 



 

16.45 h Conferencia: “O mito dos morteiros de cal en conservación de pintura 

mural e revestimentos históricos. Algúns exemplos en Galicia: Santalla de 

Bóveda e San Vicente do Pino”  

Teresa Valle Fernández, conservadora-restauradora do Departamento de Pintura 

Mural do Servizo de Conservación e Restauración de Obras de Arte e Patrimonio 

Arqueolóxico e Etnográfico (CROAPAE) do Instituto do Patrimonio Cultural de 

España (IPCE). 

Resumo: O uso do cal na nosa especialidade está supeditado á conservación do 

material constitutivo orixinal das pinturas murais e dos revestimentos históricos 

singulares dos monumentos. O emprego deste material en intervencións de 

conservación e restauración difire da súa aplicación na rehabilitación do patrimonio 

e noutras intervencións arquitectónicas. Definir o tipo de cal, como o aplicamos e 

entender por que os nosos requirimentos son específicos para garantir a 

preservación a longo prazo resultan criterios fundamentais nos nosos proxectos de 

intervención. Isto afecta non só á conservación das ornamentacións e estratos 

superficiais, senón tamén á permanencia dos elementos das estruturas históricas.  

Á propósito de dous exemplos icónicos en Galicia, reflexionaremos sobre como 

percibimos os acabados orixinais, a importancia do contexto e o comportamento 

compatible dos novos revestimentos de reposición co material antigo, un requisito 

fundamental nas actuacións de conservación.  

Biografía: Conservadora-restauradora de pintura mural na Subdirección Xeral do 

Instituto do Patrimonio Cultural de España (Dirección Xeral de Patrimonio Cultural 

e Belas Artes, MCU), onde ocupa unha praza por oposición pública desde 2016. 

Especializada en Conservación de Frescos (UIA, Florencia), Restauración de 

Escultura (ESCRBC) e Restauración de Pintura (CEROA, Madrid), máster e licenciada 

en Estudos de Asia Oriental (UOC).  

É responsable de Proxectos de intervención de pinturas murais e revestimentos 

históricos promovidos polo IPCE, e de Proxectos de estudos previos asociados ás 

devanditas intervencións. Dirixiu actuacións en conxuntos murais coma as pinturas 

de Antonio Palomino no oratorio da Casa da Vila (Madrid), o mosteiro de San Juan 

de los Reyes (Toledo), San Vicente do Pino (Monforte de Lemos), o convento da 

Virxe das Hortas (Lorca), catedral de Cuenca, San Xián dos Prados (Oviedo) ou o 

Real Alcázar de Sevilla, entre outros. Ademais, é asesora na recuperación da 

decoración do Salón de Reinos para o Museo del Prado. Participa en cursos de 

formación sobre metodoloxías de intervención en pintura mural e na redacción de 

protocolos de intervención e do Proxecto Coremans: criterios de intervención en 

pintura mural e revestimentos históricos. É membro experto do comité ISCMP de 

ICOMOS e do ICOM-CC.  

17.30 h Descanso 



 

18.00 h Conferencia: “Compatibilidade de materiais en pintura mural e o seu 

papel en intervencións posteriores” 

María del Mar Sobrino del Río, restauradora. 

Resumo: Analizarase a relevancia de utilizar materiais compatibles na restauración 

de pinturas murais con soporte calcario, comparando os resultados do emprego 

de cal aéreo e hidráulico fronte ao uso de resinas sintéticas. Preséntanse dúas 

intervencións realizadas en Lugo: a pintura mural do presbiterio da igrexa de San 

Salvador de Donas e a da nave e arco triunfal de San Vicente de Pinol. Aínda que 

diferentes estilisticamente, ambas comparten técnicas pictóricas, condicións 

ambientais e procesos de alteración similares. En Donas, unha intervención dos 

anos 60 con resina vinílica, cemento e formigón xerou graves problemas: 

biocolonización, desprendementos, alteracións salinas e unha modificación 

estética notable. A restauración recente esixiu retirar parcialmente eses materiais, 

aplicar limpezas agresivas e, en casos puntuais, volver recorrer a resinas para 

asegurar a adhesión de capas. En cambio, en Pinol, a ausencia de intervencións no 

século XX facilitou un tratamento máis respectuoso, empregando cal como 

consolidante e permitindo consolidación e estucado sen comprometer a 

respirabilidade do soporte. O obxectivo é subliñar que a correcta elección de 

materiais asegura a estabilidade, durabilidade e autenticidade das pinturas, 

garantindo futuras intervencións sostibles e preservando o seu valor histórico e 

estético. 

Biografía: María del Mar Sobrino é licenciada en Belas Artes con especialidade en 

Restauración e Conservación de Obras de Arte pola Universidade de Sevilla. 

Ampliou a súa formación en Florencia cun curso de especialización na UIA centrado 

en pintura mural e materiais pétreos, onde iniciou a súa traxectoria profesional. 

Posteriormente trasladouse a Galicia e formou parte durante vinte anos do equipo 

técnico de Tomos, S. L., participa en numerosos proxectos de restauración con 

especial dedicación á pintura mural coma Santa María de Pesqueiras, a pintura da 

capela da Soidade da catedral de Santiago ou as pinturas romanas da Domus do 

Mitreo en Lugo. Máis tarde colaborou con Babelia, S. L., ampliando a súa 

experiencia en intervencións sobre pinturas murais galegas, entre elas San Pedro 

de Rocas, Vilar de Donas ou o altar maior da catedral de Mondoñedo. Na 

actualidade desenvolve a súa actividade de maneira independente. 

18.45 h Conferencia: “As pinturas do refectorio antigo de Santa Clara: o 

desafío de salvar murais con fraxilidade extrema” 

Yolanda Gómez Mirón, conservadora-restauradora de CREA Restauración. 

Resumo: Abordarase a complexa realidade da restauración dun conxunto de 

pinturas murais esquecidas durante décadas nun espazo de almacéns e cortes, 

hoxe en estado crítico de conservación. Estes murais sufriron múltiples agresións 

derivadas das condicións do lugar: a constante presenza de sales procedentes dos 

muros, filtracións e accesos de auga, así como unha ampla variedade de danos 

mecánicos. Entre eles destacan as tensións provocadas polos movementos 

estruturais das antigas fábricas e o uso indiscriminado dos paramentos como 

soporte para obxectos, mobiliario e aveños de toda clase. Poñeranse de manifesto 

os enormes retos que supón intervir nun patrimonio que sobreviviu á marxe da 



 

mirada institucional e social, e reflexionarase sobre as estratexias necesarias para 

devolverlles estabilidade, recoñecemento e futuro a unhas pinturas que, malia a 

deterioración, conservan unha extraordinaria capacidade de transmitir memoria e 

identidade deste espazo. 

Biografía: Yolanda Gómez Mirón e Mar Medina Puente son tituladas en 

Conservación-Restauración, coa especialidade de Pintura, pola Escola de 

Conservación e Restauración de Bens Culturais de Galicia. Desde o ano 2002 

desenvolveron unha ampla traxectoria profesional vencellada á protección e 

estudo do patrimonio, traballando para museos de carácter nacional e autonómico, 

así como dirixindo proxectos de intervención encargados por institucións coma a 

Xunta de Galicia, o Ministerio de Defensa ou distintos arcebispados e bispados 

galegos.  

No ano 2008 fundaron CREA Restauración, unha empresa especializada no 

coidado, conservación e restauración de bens culturais. O seu labor centrouse de 

maneira significativa na restauración de pintura mural e bens mobles, acumulando 

unha experiencia extensa neste eido que lles permitiu afrontar proxectos de gran 

complexidade técnica. Grazas a esta traxectoria, levan contribuído de forma 

decisiva á posta en valor dun patrimonio en moitos casos esquecido, combinando 

rigor científico e compromiso coa memoria cultural. 

19.30 h Coloquio  

Modera: Óscar Taboada Romero, Museo de Pontevedra 

 

Venres 21 de novembro  

Mañá, de 9.30 a 14.00 h 

9.30 h Conferencia: “Nanopartículas de cal: retos e certezas na conservación 

de patrimonio” 

Jorge Otero Hermo. Instituto de Arqueoloxía da Universidade de Barcelona (IAUB). 

Resumo: As nanopartículas de cal representan unha innovación na conservación 

de materiais arquitectónicos e arqueolóxicos, ao ofreceren maior penetración e 

reactividade que o cal tradicional. A súa aplicación permite consolidar pedra, 

morteiros e pinturas murais sen alterar as súas propiedades orixinais. Con todo, o 

seu uso aínda presenta desafíos relacionados coa produción, penetrabilidade, 

aumento de dureza e comportamento en condicións reais de obra. Esta charla 

presenta unha visión crítica dos avances recentes, destacando certezas científicas e 

limitacións prácticas, e discutiranse perspectivas futuras para optimizar o nanocal 

como ferramenta eficaz e sostible na preservación do patrimonio cultural. 

Biografía: Jorge Otero é investigador Ramón y Cajal no Departamento de Artes e 

Conservación-Restauración da Universidade de Barcelona. É graduado en 

Conservación Arqueolóxica pola Escola de Conservación do Patrimonio Cultural de 

Galicia, máster en Tecnoloxías para a Protección do Patrimonio pola Universidade 

de Vigo e doutor en Ciencia de Materiais pola Sheffield Hallam University (Reino 

Unido). A súa investigación céntrase na caracterización de materiais arqueolóxicos, 



 

o estudo dos seus procesos de degradación e o desenvolvemento de tecnoloxías 

innovadoras para a súa conservación. Actualmente lidera o “The Rapa Nui Project”, 

un proxecto colaborativo entre a Universidade de Barcelona e a Comunidade 

Indíxena Ma’u Henua para avaliar o efecto do lume nos moáis da Illa de Pascua. 

Antes de incorporarse á Universidade de Barcelona, liderou o proxecto 

“NANOMORT” na Universidade de Granada, financiado por Horizon 2020, onde 

desenvolveu un morteiro de cal a base de nanopartículas deste mineral. Tamén foi 

investigador visitante no Getty Conservation Institute (EE.  UU.), o Museum 

Conservation Institute do Smithsonian (EE. UU.) e o National Trust for Scotland 

(Reino Unido). É membro experto dos comités de Pedra e Pintura Mural de ICOMOS 

e coautor do manual de acceso aberto Built Heritage Evaluation Manual, publicado 

por Smithsonian Scholarly Press. 

10.15 h Conferencia: “Proceso e resultado final da restauración do trasaltar 

da catedral de Burgos” 

Carlos Tejedor Barrios, restaurador do Servizo de Restauración da Dirección Xeral 

de Patrimonio Cultural da Junta de Castilla y León, e responsable de Restauración 

de Bens Mobles. 

Resumo: O trasaltar da catedral de Burgos é un dos conxuntos escultóricos máis 

interesantes do século XV-XVI español, tanto desde o punto de vista artístico coma 

desde a súa visión material e conservativa. Os seus relevos centrais realizados por 

Felipe Vigarny entre 1499 e 1502 en pedra de Briviesca sufriron o paso do tempo 

de forma dramática, o que levou á perda case total da entidade plástica dun dos 

seus relevos. Tratouse de combater esta deterioración desde datas próximas á súa 

execución, pero non só non se conseguiu solucionar o problema, senón que as 

continuas reparacións efectuadas parecen acelerar o proceso de degradación. 

Entre os anos 2013-2019 a Junta de Castilla y León levou a cabo un proxecto de 

investigación e restauración no que se abordou o problema de forma integral para 

eliminar as súas causas de alteración. Centrouse en actuar, fundamentalmente, 

sobre a extracción dos sales que contaminaron a pedra e o illamento das fábricas; 

recuperar a unidade potencial da obra e devolver estabilidade ao conxunto 

escultórico. 

Biografía: Licenciado en Belas Artes, especialidade de Restauración, pola 

Universidade Complutense de Madrid en 1985. Restaurador do Centro de 

Conservación e Restauración da Junta de Castilla y León entre 1988 e 1998. 

Restaurador do Servizo de Restauración da Dirección Xeral de Patrimonio Cultural 

da Junta de Castilla y León, responsable de Restauración de Bens Mobles desde 

1998 ata a actualidade e membro da Comisión Rexional de Patrimonio e da 

Comisión de Valoración e Adquisición de Bens Culturais de Castela e León desde a 

súa creación ata a actualidade.  

Entre os seus traballos destacan a dirección da restauración do retablo maior da 

catedral vella de Salamanca, o retablo maior da catedral de Astorga, o retablo maior 

e os sepulcros reais das capelas da cartuxa de Miraflores de Burgos ou as pinturas 

murais románicas de San Baudelio de Berlanga (Soria). Tamén destacan o 

descubrimento e restauración das pinturas murais románicas da ermida de San 

Miguel de Gormaz (Soria) ou a coordinación da restauración das pinturas murais 



 

do Panteón Real e restauración da Cámara de Dona Sancha de Santo Isidoro de 

León (León), a coordinación do proxecto de intervención no pórtico occidental da 

catedral de León, a coordinación do proxecto de investigación e restauración do 

trasaltar da catedral de Burgos ou o desenvolvemento da estrutura do retablo da 

capela de Santa Bárbara da catedral de Salamanca. Deseñou a intervención do coro 

da igrexa de San Nicolás de Madrigal de las Altas Torres, ao que se lle outorgou o 

Premio Europa Nostra, dirixiu os traballos de restauración da colección de lenzos 

toscanos do convento das Descalzas Reais de Valladolid co Premio Hispania Nostra 

e coordinou o proxecto de investigación e intervención do trasaltar da catedral de 

Burgos, con mención de excelencia pola Unesco. 

11.00 h Descanso 

11.30 h Conferencia: “Restauración do conxunto escultórico da portada da 

fachada oeste da basílica de San Vicente, en Ávila” 

Carlos Sanz Velasco, conservador e restaurador, director do proxecto. 

Resumo: Expoñeranse os traballos realizados para afrontar a restauración dun 

magnífico conxunto escultórico, labrado en pedra calcaria na segunda metade do 

século XII, que combina coa fábrica granítica do resto da basílica. Estes traballos 

céntranse na realidade material da portada e comprenden a realización de estudos 

previos mediante o recoñecemento de visu dos problemas da portada, 

documentación exhaustiva, análises realizadas in situ con técnicas non destrutivas 

e en laboratorio, ensaio de tratamentos etc. Finalmente farase un resumo dos 

traballos de restauración realizados e concluídos no mes de outubro. 

Biografía: Carlos Sanz Velasco é profesional autónomo, licenciado en 1990 en 

Belas Artes, especialidade de Conservación e Restauración de Bens Culturais, pola 

Universidade Complutense de Madrid. Participou en numerosos traballos 

relacionados co tratamento de pedra en monumentos, abordando diferentes 

problemáticas con distintos tipos de pedra e localizacións xeográficas moi dispares. 

Nestes momentos traballa en obras e proxectos no parador de Santiago de 

Compostela, na catedral de Palma de Mallorca, na fachada da Real Academia 

Nacional de Medicamento en Madrid ou no acueduto de Segovia.  

12.15 h Conferencia: “A conservación do patrimonio prehispánico a través dos 

saberes do cal: 25 anos de perfilar tecnoloxías sostibles e reversibles en 

ambiente tropical” 

Alejandra Alonso Olvera, restauradora perito da Coordinación Nacional de 

Conservación del Patrimonio Cultural do INAH, México. 

Resumo: Neste relatorio revisaremos experiencias de conservación directa para a 

conservación de elementos decorativos e revestimentos da arquitectura 

prehispánica coa tecnoloxía ao cal. Experiencias de 25 anos de traballo intervindo 

o patrimonio arquitectónico da área maia permitíronnos deseñar metodoloxías 

enfocadas a comprender e avaliar as tecnoloxías prehispánicas antigas, a replicar o 

procesamento de agregados e cementantes buscando alternativas para emular as 

propiedades do cal consonte os diferentes substratos calcarios que compoñen o 

patrimonio monumental maia na península de Iucatán. A posibilidade de analizar 

os produtos calcarios orixinais e curar os materiais locais que se utilizan baixo as 



 

delineacións de sustentabilidade, compatibilidade e reversibilidade permitíronnos 

desenvolver algunhas técnicas e métodos enfocados a evitar e reverter prácticas 

antigas que empregaban materiais invasivos e pouco reversibles coma o cemento, 

mentres que coa tecnoloxía ao cal buscamos compatibilidade, estabilidade 

fisicoquímica e integración e coherencia visual.  

Biografía: Alejandra Alonso Olvera é restauradora perito da Coordinación Nacional 

de Conservación del Patrimonio Cultural do Instituto Nacional de Antropología e 

Historia (INAH) de México, onde traballa desde o ano 1993. Conta con estudos de 

Licenciatura en Restauración de Bens Culturais Mobles na Escola Nacional de 

Conservación, Restauración e Museografía do INAH, onde se graduou no ano 1996. 

Obtivo o título de Mestría en Antropoloxía no Instituto de Investigaciones 

Antropológicas da Universidade Nacional Autónoma de México no ano 2003. 

Cursou e completou o Doutoramento en Arqueoloxía na Universidade de Calgary, 

no Canadá, onde se graduou no 2014. 

A súa traxectoria profesional inclúe a condución e participación en diversos 

proxectos de investigación e conservación do patrimonio arqueolóxico. Desde o 

ano 2001 conduce, de forma ininterrompida, o Proxecto de conservación de 

elementos decorativos e de revestimento da Zona Arqueolóxica de Ek’ Balam, que 

contén un compoñente de investigación sobre as tecnoloxías construtivas antigas 

e un compoñente práctico de estabilización estrutural, formal e visual dos 

elementos decorativos da arquitectura do sitio. Actualmente é a directora da Zona 

Arqueolóxica de Ek’ Balam, na península de Iucatán, en México. Foi colaboradora 

de diversos proxectos de conservación na área maia en Copán (Honduras), 

Belmopán (Belice), Naachtun e Yaxnocah (Guatemala), e en diversos sitios 

arqueolóxicos de México: Templo Mayor, Ichmul de Morley, Dzibanché, Kohunlich, 

Tajín e Calakmul. Foi docente da Escuela Nacional de Conservación, Restauración y 

Museografía, da Escuela Nacional de Antropología e Historia, así como da 

Universidade de Calgary. 

13.00 h Coloquio 

Modera: Antón Pereira Abonjo, Escola Superior de Conservación e Restauración de 

Bens Culturais de Galicia 

13.45 h Clausura  

Tarde 

17.00 h Visitas guiadas ás pinturas do antigo refectorio de Santa Clara* 

Yolanda Gómez Mirón, de CREA Restauración. 

*Prazas limitadas. Acceso exclusivo para as persoas rexistradas con praza 

confirmada nas visitas. Realizaranse tres visitas de 30 minutos de duración, en 

grupos de 35 persoas: 17.00, 17.30 e 18.00 h.  


